ՆԱԽԱԳԻԾ
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅՈՒՆ
Ո Ր Ո Շ ՈՒ Մ
___________________ 2016 թվականի N –Ն
ՀԱՅԱUՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2015 ԹՎԱԿԱՆԻ ԴԵԿՏԵՄԲԵՐԻ 29-Ի N 1566-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱUԻՆ

Հայաստանի Հանրապետության կառավարությունը որոշում է. 
1. Հայաստանի Հանրապետության կառավարության 2015թ. դեկտեմբերի 29-ի «Մինչև երկու տարեկան երեխայի խնամքի նպաստը նշանակելու և վճարելու կարգը հաստատելու և Հայաստանի Հանրապետության կառավարության 2014 թվականի հունվարի 30-ի N 145-Ն որոշման մեջ փոփոխություն կատարելու մասին» N 1566-Ն որոշման N 1 հավելվածում (այսուհետ` հավելված) կատարել հետևյալ լրացումները.

1) հավելվածը`

ա. 3-րդ կետից հետո լրացնել հետևյալ բովանդակությամբ նոր` 3.1-ին կետով.

«3.1. Սույն կարգով սահմանված խնամքի նպաստը նշանակվում է նաև Լեռնային Ղարաբաղի Հանրապետությունում գրանցված գործատուի մոտ աշխատող` խնամքի արձակուրդում գտնվող ծնողին, եթե նա և իր երեխան բնակչության պետական ռեգիստրում հաշվառված են Հայաստանի Հանրապետությունում բնակության վայրի հասցեով և Լեռնային Ղարաբաղի Հանրապետությունում երեխայի ծնողներին խնամքի նպաստ չի նշանակվել:»,

բ. 4-րդ կետից հետո լրացնել հետևյալ բովանդակությամբ նոր` 4.1-ին կետով.

«4.1. Սույն կարգի 3.1-ին կետում նշված անձին խնամքի նպաստ նշանակելու դիմումը և անհրաժեշտ փաստաթղթերը տարածքային բաժին ներկայացվելու դեպքում Լեռնային Ղարաբաղի Հանրապետությունում գրանցված գործատուի մոտ խնամքի արձակուրդում գտնվելու և Լեռնային Ղարաբաղի Հանրապետությունում խնամքի նպաստ չնշանակվելու վերաբերյալ տեղեկատվությունը Լեռնային Ղարաբաղի Հանրապետության աշխատանքի և սոցիալական հարցերի նախարարությունից ստանում է ծառայությունը` ծառայության պետի սահմանած կարգով:»,

գ. 6-րդ կետում «ընթացքում,» բառից հետո լրացնել «իսկ սույն կարգի 4.1-ին կետում նշված դեպքում՝ 30 աշխատանքային օրվա ընթացքում,» բառերը,
դ. 7-րդ կետը լրացնել հետևյալ բովանդակությամբ 8-րդ ենթակետով.

«8) սույն կարգի 4.1-ին կետում նշված դեպքում, համաձայն Լեռնային Ղարաբաղի Հանրապետության աշխատանքի և սոցիալական հարցերի նախարարությունից  ստացված տեղեկատվության, ծնողը չի գտնվում խնամքի արձակուրդում կամ Լեռնային Ղարաբաղի Հանրապետությունում երեխայի ծնողներից մեկին նշանակվել է խնամքի նպաստ:»,
ե. 21-րդ կետում «տրամադրած» բառից հետո լրացնել «կամ սույն կարգի 4.1-ին կետում նշված» բառերը,

զ. լրացնել հետևյալ բովանդակությամբ նոր` 21.1-ին կետով.

«21.1. Սույն կարգի 21-րդ կետում նշված դեպքում սույն կարգի 3.1-ին կետում նշված ծնողի` խնամքի նպաստ ստանալու իրավունքը վերականգնվում է սույն կարգի 4.1-ին կետում նշված կարգով ստացված՝ խնամքի արձակուրդում գտնվելու և խնամքի նպաստ չնշանակվելու վերաբերյալ տեղեկատվության հիման վրա:»:

2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

3. Մինչև սույն որոշումն ուժի մեջ մտնելը ներկայացված դիմումի հիման վրա (այդ թվում՝ այն դեպքում, երբ դիմումը մերժվել է) հավելվածի 3.1-ին կետում նշված անձին նշանակվում է խնամքի նպաստ (վերականգնվում է խնամքի նպաստ ստանալու իրավունքը և վերսկսվում է խնամքի նպաստի վճարումը)՝ անկախ կրկին դիմելու հանգամանքից, հավելվածի 4.1-ին կետում նշված կարգով ստացված՝ խնամքի արձակուրդում գտնվելու և խնամքի նպաստ չնշանակվելու վերաբերյալ տեղեկատվության հիման վրա: Այս դեպքում հավելվածի 14-րդ կետում նշված դիմումը ներկայացնելու օր է համարվում մինչև սույն որոշումն ուժի մեջ մտնելը ներկայացրած դիմումը ներկայացնելու օրը, իսկ խնամքի նպաստի չվճարված գումարները վճարվում են ամբողջությամբ:

ՀՀ աշխատանքի և սոցիալական հարցերի նախարար Արտեմ Ասատրյան 

ՀԻՄՆԱՎՈՐՈՒՄ
«Հայաuտանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ լրացումներ կատարելու մաuին» ՀՀ կառավարության որոշման նախագծի ընդունման
 1. Իրավական ակտի անհրաժեշտությունը (նպատակը)

Ներկայացվող նախագծի անհրաժեշտությունը պայմանավորված է իրավակիրառական պրակտիկայում առաջացած խնդիրներով:
1.1. Կարգավորման հարաբերությունների ներկա վիճակը և առկա խնդիրները
«Պետական նպաստների մասին» ՀՀ օրենքի 27-րդ հոդվածի համաձայն` մինչև երկու տարեկան երեխայի խնամքի նպաստի (այսուհետ` խնամքի նպաստ) իրավունք տվող պայմաններն են`

1) երեխայի ծնողը, որդեգրողը կամ խնամակալը (այսուհետ` ծնող) գտնվում է ՀՀ աշխատանքային օրենսգրքով սահմանված կարգով մինչև երեք տարեկան երեխայի խնամքի արձակուրդում (այսուհետ` խնամքի արձակուրդ).

2) ծնողը և երեխան ՀՀ բնակչության պետական ռեգիստրում հաշվառված են Հայաստանի Հանրապետությունում բնակության վայրի հասցեով:

Ընդ որում, խնամքի նպաստ նշանակելու համար հիմք են հանդիսանում ծնողի՝ խնամքի արձակուրդում գտնվելու վերաբերյալ «Եկամտային հարկի և սոցիալական վճարի անձնավորված հաշվառման մասին» ՀՀ օրենքով սահմանված տեղեկատվական բազայի տվյալները (բացառություն է սահմանված այն դեպքում, երբ ծնողին վերաբերող տեղեկատվությունը ՀՀ օրենսդրությամբ սահմանված է որպես սահմանափակ օգտագործման ենթակա):

Համաձայն ԼՂՀ օրենսդրության (ԼՂՀ կառավարության 2009թ. հունիսի 20-ի N 15-Ն որոշում)՝ մինչև 2 տարեկան երեխա խնամող անձինք պետական նպաստի իրավունք ունեն, եթե երեխայի ծնողներից մեկը ԼՂՀ-ում ունի մշտական հաշվառում կամ եթե ծնողներից մեկը, անկախ ԼՂՀ-ում մշտական հաշվառում ունենալու հանգամանքից, ԼՂՀ պաշտպանության բանակի զինծառայող է (բացառությամբ՝ շարքային և կրտսեր հրամանատարական կազմերի ժամկետային զինծառայողների):

Գործնականում հանդիպում են դեպքեր, երբ ԼՂՀ-ի գործատուի մոտ աշխատող՝ ՀՀ-ում հաշվառված կնոջը հնարավոր չի լինում նշանակել խնամքի նպաստ` 

1) ԼՂՀ օրենսդրության համաձայն, քանի որ հաշվառված չեն ԼՂՀ-ում,

2) ՀՀ օրենսդրության համաձայն, քանի որ անձի տվյալները ներառված չեն «Եկամտային հարկի և սոցիալական վճարի անձնավորված հաշվառման մասին» ՀՀ օրենքով սահմանված տեղեկատվական բազա:
Ընդ որում, երբեմն ԼՂՀ-ի գործատուն օրինական հիմքերով գործունեություն է իրականացնում ՀՀ տարածքում (այսինքն` ՀՀ-ում աշխատող քաղաքացին չի կարողանում իրականացնել իր իրավունքները):
1.2. Առկա խնդրի առաջարկվող լուծումը

Ըստ այդմ, առաջարկվում է ընդունել ներկայացված նախագիծը՝ ապահովելով վերը նշված կատեգորիայի անձանց իրավունքների իրականացումը:
2. Կարգավորման առարկան

Ներկայացվող նախագծով առաջարկվում է սահմանել, որ Լեռնային Ղարաբաղի Հանրապետությունում հաշվառված գործատուի մոտ աշխատող` խնամքի արձակուրդում գտնվող անձին խնամքի նպաստ է նշանակվում բացառապես այն դեպքում, երբ ծնողը և երեխան բնակչության պետական ռեգիստրում հաշվառված են Հայաստանի Հանրապետությունում բնակության վայրի հասցեով, և Լեռնային Ղարաբաղի Հանրապետությունում ծնողին խնամքի նպաստ չի նշանակվել: 
Ընդ որում, սահմանվում է, որ խնամքի արձակուրդում գտնվելու և Լեռնային Ղարաբաղի Հանրապետությունում խնամքի նպաստ չնշանակվելու վերաբերյալ տեղեկատվությունը Լեռնային Ղարաբաղի Հանրապետության իրավասու մարմնից ստանում է նպաստ նշանակող մարմինը (այսինքն` քաղաքացին ազատվում է փաստաթուղթ ներկայացնելու պարտավորությունից):

Հաշվի առնելով տեղեկատվությունն ստանալու համար անհրաժեշտ ժամկետները՝ առաջարկվում է սահմանել, որ այս դեպքում որոշումը կայացվում է 30 աշխատանքային օրվա ընթացքում:

Սահմանվում են նաև խնամքի նպաստ նշանակելը մերժելու, նպաստ ստանալու իրավունքը վերականգնելու առանձնահատկությունները, եթե նպաստը նշանակվել է ԼՂՀ-ի գործատուի մոտ աշխատող անձին:
3. Իրավական ակտի կիրառման դեպքում ակնկալվող արդյունքը

Որոշումն ընդունվելու դեպքում ԼՂՀ-ի գործատուի մոտ աշխատող՝ ՀՀ-ում հաշվառված անձը կարող է իրականացնել խնամքի նպաստի իր իրավունքը:

ՏԵՂԵԿԱՆՔ
«Հայաuտանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ լրացումներ կատարելու մաuին» ՀՀ կառավարության որոշման նախագծի ընդունման կապակցությամբ այլ իրավական ակտերի ընդունման անհրաժեշտության բացակայության մասին
«Հայաuտանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ լրացումներ կատարելու մաuին» Հայաստանի Հանրապետության կառավարության որոշման ընդունման կապակցությամբ այլ իրավական ակտեր ընդունելու անհրաժեշտություն չկա:
ՏԵՂԵԿԱՆՔ

«Հայաuտանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ լրացումներ կատարելու մաuին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման բացակայության մասին
«Հայաuտանի Հանրապետության կառավարության 2015 թվականի դեկտեմբերի 29-ի N 1566-Ն որոշման մեջ լրացումներ կատարելու մաuին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի էական ավելացում կամ նվազեցում չի նախատեսվում (նախատեսվում է անհրաժեշտ միջոցները ֆինանսավորել հաստատված չափաքանակների շրջանակներում): 
Փաստացի առկա է 6 այդպիսի դեպք: Առավելագույնը` խոսք կարող է լինել 10 անձի մասին (ամսական 180.0 հազ. դրամ կամ տարեկան 2,160.0 հազ. դրամ):







